
§ 1. Í løgtingslóg nr. 67 frá 25. mai 2009 um trygging móti avleiðingunum av arbeiðsskaða, verða gjørdar hesar broytingar:

1) § 10, stk. 3, verður broytt soleiðis:
“Vinnusjúka er eisini aðrar sjúkur, m.a. sjúkur, sum livandi fødd børn hava fingið í móðurlívi, um tað verður prógvað, annahvørt at sjúkan eftir nýggjastu læknafrøðiligu royndunum lýkur krøvini í § 10, stk. 1 og stk. 2, ella sjúkan einans ella í høvuðsheitum verður hildin at vera elvd orsakað av serligum arbeiðsumhvørvi.”

2) Í § 10 verður sett inn nýtt stk. 6:
“Ein persónur, sum hevur fingið eina sjúku, ið er tikin við í vinnusjúkuskránni sbrt. § 10, stk. 2, kann krevja veitingar eftir lógini, uttan so at tað má metast, at sjúkan  mest sannlíkt er orsakað av øðrum viðurskiftum enn teimum vinnuligu.” 

3) Í § 23, stk. 5 verður sett inn aftan á “hesi lóg”:
“Fyri vinnusjúkur, sambært § 10, verður 1 árs freistin roknað frá tí degi, tann tryggjaði ella avvarðandi hansara gjørdist varug við, at sjúkan kann vera treytað av arbeiðinum.” 

4) Í § 23, stk. 5 verður seinasta punktum óbroytt.

5) Í § 27, stk. 4 verður skoytt uppí:
“Útreiðslurnar, ið standast av hesum verða rindaðar av viðkomandi tryggingarfelagi, Vinnusjúkugrunninum ella av landinum.”

6) Í § 27, stk. 5, verður “stk. 1, 3 og 4” broytt til “stk. 1 og 3” og aftaná: “tryggingarfeløgini, sum tekna arbeiðsskaðatryggingar” verður: “og Vinnusjúkugrunnurin” skoytt uppí. 

7) Í § 28, stk 3, verður “§ 10, stk. 2,” broytt til: “§ 10”.

8) Í § 42, stk. 2 verður: “landsstýrismanninum” broytt til: “Vanlukkutryggingarráðnum”.
9) Í § 43, stk. 1 verður: “landsstýrismanninum” broytt til: “Vanlukkutryggingarráðnum”.




§ 2. Henda lóg kemur í gildi dagin eftir, at hon er kunngjørd.















































Viðmerkingar til lógaruppskotið

Kap. 1. Almennar viðmerkingar

1. Endamálið við lógini
Løgtingslógin um trygging móti avleiðingunum av arbeiðsskaða (arbeiðsskaðatryggingarlógin) er frá 2009.

Arbeitt varð leingi við uppskoti um trygging móti avleiðingunum av arbeiðsskaða, sum skuldi avloysa tágaldandi vanlukkutryggingarlóg frá 1966. Tann lógin var skipað á annan hátt og við tað, at lógin ikki var mett at vera tíðarhóskandi, var tørvur á dagførdari arbeiðsskaðatryggingarlóg, sum bæði umfataði arbeiðsskaða og vinnusjúku.  

Lógin er í tveimum pørtum, har tann eini parturin, sum viðvíkur arbeiðsskaða, haruppií lyftiskaðum, hevur arbeiðsgevarin skyldu til at tryggja váðan í einum tryggingarfelagi. Fyri hin partin, sum viðvíkur vinnusjúkur, skulu allir arbeiðsgevarar, haruppií landið, rinda til ein grunn at svara fyri vinnusjúkum, sum eru góðkendar sum slíkar sambært kunngerð, sum landsstýrismaðurin ger við tilmæli frá Vanlukkutryggingarráðnum.

Veitingarnar frá arbeiðsskaðatryggingini og frá Vinnusjúkugrunninum eru tær somu, tað vil siga útreiðslur til hjálpitól, sjúkuviðgerð v.m., dagpeningur, endurgjald fyri mist vinnuføri, endurgjald fyri varandi mein, skiftisveiting til eftirsitandi hjúnafelaga og endurgjald fyri miss av uppihaldara.

Royndir av málsviðgerðini eftir arbeiðsskaðatryggingarlógini hava víst á ógreiðar ásetingar viðv. § 10 um vinnusjúkur, sum við hesum uppskoti verður bøtt um.  

Eisini eru við hesum uppskoti neyvari ásetingar um, frá hvørjum degi 1 ára freistin fyri fráboðan av møguligum arbeiðsskaða, skal verða gjørd.  

Ásetingar í  lógini um býti av kostnaði hava lagað seg soleiðis, at tryggingarfeløgini rinda  fyri sakkøna hjálp v.m. og raksturin av Vanlukkutryggingarráðnum. Hetta uppskot áleggur Vinnusjúkugrunninum og landinum at rinda sín lutfalsliga part. 

Lógin áleggur landsstýrismanninum at áseta reglur í sambandi við, hvussu árslønin hjá løntakara skal roknast og somuleiðis er í lógini álagt landsstýrismanninum at javna upphæddir, sum verða veittar í sambandi við arbeiðsskaða ella vinnusjúku. 

Ásannandi, at Vanlukkutryggingarráðið viðger øll skaðamál, harundir tekur avgerð, um ein tilburður er fevndur av lógini, somuleiðis tekur avgerð um, hvørja veiting, tann sum hevur verið fyri arbeiðsskaða ella vinnusjúku, skal hava, verður mett, at Vanlukkutryggingarráðið er best skikkað at áseta reglur um ársløn og at javna upphæddir.

Tí verður skotið upp, at skyldan hjá landsstýrismanninum viðv. ásetan av ársløn og javnan av upphæddum verður flutt til Vanlukkutryggingarráðið. Sama skipan er galdandi eftir donsku lógini um arbejdsskadeforsikring. 



Kap. 2. Avleiðingar av uppskotinum

1. Fíggjarligar avleiðingar

A. Fyri landið
Uppskotið hevur avmarkaðar fíggjarligar avleiðingar fyri landið, sum einans kann vera útreiðslur av málsviðgerð hjá Vanlukkutryggingarráðnum av skaðamálum, sum landið ábyrgdast fyri.

Uppskotið hevur fíggjarligar avleiðingar fyri Vinnusjúkugrunnin, sum eftir uppskotinum kemur at rinda sín lutfalsliga part av málsviðgerð og rakstri av Vanlukkutryggingarráðnum. Kostnaðurin er útreiðsluneutralur fyri landskassan, tí peningurin verður rindaður úr grunni, sum arbeiðsmarknaðurin rindar gjald til.

B. Fyri kommunurnar
Uppskotið hevur ongar fíggjarligar avleiðingar fyri kommunurnar.

C. Fyri vinnuna
Uppskotið hevur ongar fíggjarligar avleiðingar fyri vinnuna.

2. Umsitingarligar avleiðingar
Uppskotið hevur einans umsitingarligar avleiðingar fyri Vinnusjúkugrunnin. 

3. Umhvørvisavleiðingar
Uppskotið hevur ongar umhvørvisavleiðingar.

4. Avleiðingar fyri serstøk øki í landinum
Uppskotið hevur ongar avleiðingar fyri serstøk øki í landinum.

5. Avleiðingar í mun til altjóða avtalur og reglur
Uppskotið hevur ongar avleiðingar í mun til altjóða avtalur og reglur.

6. Sosialar avleiðingar
Uppskotið hevur ongar sosialar avleiðingar.

Talva 1: Yvirlit yvir avleiðingar
	
	Fyri landið/
landsmyndug-leikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ felagsskapir
	Fyri vinnuna

	Fíggjarligar/ búskaparligar avleiðingar
	Nei
	Nei
	Nei
	Nei
	Nei

	Umsitingarligar avleiðingar
	Nei
	Nei
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	
	
	
	Nei
	




Kap. 3. Serligar viðmerkingar

§ 1:

Til nr. 1). § 10 í arbeiðsskaðatryggingarlógini svarar til § 10 í donsku arbejdsskadesforsikringsloven frá 1994. Stk. 3 eigur at samsvara við § 10, stk. 2 í donsku arbejdsskadesforsikringsloven frá 1994. Tað er sannlíkt, at eitt mistak í sambandi við umsetingina av donsku lógini er orsøkin til, at orðingarnar ikki samsvara. 

Til nr. 2). Ásetingin svarar til § 11, stk. 1 í donsku arbejdsskadesforsikringsloven frá 1994. Eftir ásetingini er ein serlig lin próvregla, ið galdandi er fyri viðurkenning av vinnusjúkum í skránni yvir vinnusjúkur. Mett verður tí, at neyðugt er, at ásetingin verður tikin við í arbeiðsskaðatryggingarlógina.

Til nr. 3 og 4). Broytingin samsvarar við arbeiðsskaðatryggingarlógina í Danmark og er ein neyvlýsing av ásetingini, ið ikki hevur við sær eina broyting av innihaldinum í ásetingini.

Til nr. 5 og 6).  Mett verður, at tað ikki er rímiligt, at tryggingarfeløgini skulu rinda fyri sakkøna hjálp, sum Vanlukkutryggingarráðið leitar sær í vinnusjúkumálum ella í málum, har landið hevur yvirtikið ábyrgdarvandan, t.d. vegleiðandi úttalilsir frá Arbejdsskadesstyrelsen i Danmark ella umsetingar. Mett verður heldur ikki, at tað er rímiligt, at bara tryggingarfeløgini skulu rinda fyri raksturin av Vanlukkutryggingarráðnum. Skotið verður tí upp, at Vinnusjúkugrunnurin eisini rindar ein lutfalsligan part av hesum útreiðslum. Neyðugt verður í tí sambandi, at tann í § 27, stk. 5 nevnda kunngerð verður broytt samsvarandi.

Til nr. 7 og 6).  Ásetingin í § 28, stk. 3 er eisini galdandi fyri vinnusjúkur, sum verða góðkendar sambært § 10, stk. 3 og 4, og tí eigur ikki bara at verða víst til stk. 2 í § 10.

Sum fylgja av uppskoti til broytingar av § 27 verður neyðugt, at kunngerð nr. 80 frá 17. Juni 2010 um gjald fyri raksturin av Vanlukkutryggingarráðnum verður broyttur soleiðis, at kunngerðin samsvarar við, at Vinnusjúkugrunnurin eisini lutfalsliga skal gjalda fyri raksturin av Vanlukkutryggingarráðnum.

Skotið verður eisini upp, at kunngerð nr. 158 frá 17. desember 2009 um fráboðan av arbeiðsskaðum, harundir vinnusjúkum verður broytt, soleiðis at tað í § 3, stk. 1 í kunngerðini verður skoytt uppí, at: “Fyri vinnusjúkur sbrt. § 10 ella brádliga hendir lyftiskaðar sbrt. § 9 hvílir fráboðanarskyldan eisini á læknum og tannlæknum.” Við hesum verður kunngerðin í samsvari við § 24, stk. 3 í arbeiðsskaðatryggingarlógini.

Herumframt hevur Vanlukkutryggingarráðið gjørt av, sambært § 10, stk. 2 í arbeiðsskaðatryggingarlógini, at mæla landsstýrismanninum til at broyta kunngerð nr. 157 frá 17. desember 2009 um skrá yvir vinnusjúkur, soleiðis at fylgiskjølini (skrá yvir vinnusjúkur) verða broytt soleiðis, at tey samsvara við “bilag 1-3” i “Bekendtgørelse nr. 1317 af 23. november 2010 om fortegnelse over erhvervsygdomme anmeldt før 1. Januar 2005” hjá Arbejdsskadesstyrelsen. Við hesum koma tær serstøku vinnusjúkur, sum eru tiknar við í vinnusjúkuskránni í Danmark eftir donsku lógini frá 1994, eisini við í vinnusjúkuskránna í Føroyum.
 
Til nr. 8). § 42, stk. 2 hevur áseting um, hvussu árslønin hjá tí tryggjaða, sum er grundarlag fyri veitan av endurgjaldi fyri mist vinnuføri og fyri miss av uppihaldara, verður roknað. Í árslønini skal roknast virðið av fríum kosti og uppihaldi, umframt virðið av øðrum vøruveitingum og er tað landsstýrismaðurin, sum skal seta nærri reglur. Mett  verður, at ásetan av árslønini er ein partur av tí samlaðu metingini av einum skaðamáli og sum Vanlukkutryggingarráðið hóskandi betur kann taka støðu til og avgerð um. Tí verður skotið upp, at tað ikki er landsstýrismaðurin sum ásetir nærri reglur í sambandi við hvussu árslønin verður roknað, men í staðin Vanlukkutryggingarráðið.

Til nr. 9).  § 43, stk. 1 ásetir, at upphæddirnar viðvíkjandi ársløn, varandi meini og skiftisveiting til hjúnafelaga verða javnaðar av landsstýrismanninum. Mett verður, at javnan av nevndu upphæddum er partur av samlaðu málsviðgerðini, sum Vanlukkutryggingarráðið hóskand betur kann taka støðu til og avgerð um.  Tí verður skotið upp, at tað ikki er landsstýrismaðurin sum javnar nevndu upphæddir, men í staðin at  Vanlukkutryggingarráðið ger tað.

§ 2. Ásetir, nær lógin fær gildi.

  
Johan Dahl
landsstýrismaður
/ Arne Poulsen

